
ABSTRAK 

Veganisme merupakan gaya hidup yang bertujuan untuk menolak penggunaan produk haiwan 

dalam kehidupan seharian. Vegan tidak menyokong segala eksploitasi terhadap haiwan untuk 

manfaat manusia kerana golongan ini percaya bahawa setiap makhluk mempunyai hak yang 

sama untuk hidup. Amalan veganisme diaplikasikan khususnya pada pemakanan, pakaian serta 

barangan peribadi. Namun demikian, veganisme masih belum popular di kalangan masyarakat 

Malaysia. Oleh itu, aplikasi MyVegan22 dibangunkan bertujuan untuk memberi kesedaran dan 

pendedahan kepada golongan bukan vegan terhadap manipulasi haiwan dalam proses 

pembuatan makanan serta menyediakan resipi vegan mengikut selera Malaysia. Hal ini 

disebabkan oleh kekurangan atau tidak adanya resipi yang mesra rakyat Malaysia dalam sistem 

yang ada. Pengguna akan menyelesaikan cabaran diet vegan selama 22 hari dalam aplikasi ini.. 

Resipi vegan selama 22 hari telah disediakan oleh pakar pemakanan tempatan yang diperakui. 

Selain itu, pengguna juga akan diberi satu fakta dalam bentuk video atau infografik untuk 

mendidik mereka tentang veganisme setiap hari. Bukan itu sahaja, pengguna boleh mengumpul 

mata ganjaran dengan menyelesaikan tugas harian untuk menebus resipi eksklusif. Tujuan 

fungsi ini adalah untuk menjadikan aplikasi ini lebih menarik untuk digunakan. Pelbagai 

kemudahan lain turut disediakan dalam aplikasi ini seperti senarai belian setiap minggu, 

pengurusan senarai belian peribadi serta pengiraan kalori makanan. Strategi pembangunan 

aplikasi ini menggunakan perisian Android Studio dan Firebase sebagai pangkalan data dengan 

pendekatan model air terjun. 

 

1 PENGENALAN 

Veganisme adalah amalan gaya hidup yang tidak melibatkan penggunaan produk haiwan 

khususnya dalam diet. Seseorang yang mengikuti falsafah veganisme dipanggil vegan. Vegan 

mempercayai bahawa segala makhluk hidup (sentient beings) mempunyai hak yang sama untuk 

hidup dan manusia tidak memiliki kelayakan untuk mengambil nyawa haiwan lain. Perkataan 

“vegan” dicipta oleh Donald Watson pada tahun 1944 (The Vegan Society. t.th.) apabila beliau 

menubuhkan The Vegan Society di United Kingdom bersama rakan-rakannya. Definisi 

veganisme menurut The Vegan Society (t.th.) adalah,  

Veganism is a philosophy and way of living which seeks to exclude—as far as is possible 

and practicable—all forms of exploitation of, and cruelty to, animals for food, clothing 

or any other purpose; and by extension, promotes the development and use of animal-

free alternatives for the benefit of animals, humans and the environment. In dietary 

terms it denotes the practice of dispensing with all products derived wholly or partly 

from animals. 

Jelas di sini bahawa, veganisme merupakan falsafah dan cara hidup yang bertujuan 

untuk mengecualikan semua bentuk eksploitasi dan kekejaman terhadap haiwan untuk 

makanan, pakaian atau tujuan lain. Secara global, amalan ini mendorong pengembangan dan 

penggunaan alternatif yang bebas dari haiwan untuk kepentingan manusia, haiwan dan alam 

sekitar. Lebih-lebih lagi dari segi diet sihat, antara jenis makanan yang tidak termasuk dalam 

pemakanan vegan adalah telur, madu lebah, susu binatang, mentega, keju dan lain-lain produk 

haiwan. Diet vegan boleh diaplikasikan oleh mana-mana golongan masyarakat dengan syarat 

makanan memenuhi nutrien setiap hari. Hal ini dikukuhkan lagi dengan pengesahan dari 

organisasi kesihatan dari Kementerian Kesihatan Malaysia (MOH 2012), Academy of Nutrition 

and Dietetics Amerika Syarikat, Dietitions of Canada (DC 2014) dan National Health and 

Medical Research Council Australia (NHMRC 2013). 

Veganisme hanya mendapat sambutan yang hangat sekitar 2010-an (CBS News 2011). 

Kedai vegan serta pilihan vegan semakin meningkat dan menjadi lebih lazim di serata dunia. 

2 PENYATAAN MASALAH 

Kajian University of Minnesota’s Institute on the Environment telah menunjukkan bahawa 

hanya 55 peratus kalori daripada jumlah konsumsi tanaman global diberi kepada manusia, 

manakala 36 peratus daripadanya tanaman telah diberi kepada haiwan ternakan, yang 

membawa kepada masalah kebuluran manusia yang masih berlarutan (Cassidy et al. 2013). Hal 

ini telah menunjukkan bahawa pemakanan karnivor tidak mampu melestarikan bumi. Kajian 

tersebut turut menyatakan bahawa hanya 12% dari kalori tanaman sahaja digunakan dalam diet 

manusia dalam bentuk daging dan makanan haiwan yang lain. Selain itu, menurut satu artikel 

diterbitkan oleh British Nutrition Foundation (R. J. Stubbs, S. E. Scott & C. Duarte. 2018), 

tahap penggunaan daging semasa telah memberi kesan negatif terhadap persekitaran dan 

menimbulkan risiko yang signifikan terhadap keselamatan dan kelestarian makanan global. Hal 

ini telah membuktikan bahawa pemakanan karnivor tidak mampu melestarikan bumi. 

Melalui soal selidik yang dijalankan oleh penyelidik, 56.7% daripada keseluruhan 

responden menyatakan pengetahuan mereka terhadap veganisme adalah sederhana. Di samping 

itu, terdapat 1 (3.3%) responden sahaja yang menyatakan sendiri adalah seorang vegan 

daripada tiga puluh orang responden. Hal ini dapat dijelaskan dengan fakta bahawa tren 

veganisme baru mulai meningkat beberapa tahun ini dengan sebuah kedai runcit vegan yang 

pertama di Malaysia, Vegan District dibuka di Petaling Jaya. Selain itu, di Malaysia hanya 

terdapat satu pengeluar keju berasaskan tumbuhan yang bernama MyPlantDeli (Durai, A. 

2020). Oleh itu, kesedaran rakyat Malaysia terhadap veganisme dan eksploitasi binatang dalam 

proses pembuatan makanan masih rendah secara relatif. Bukan itu sahaja, tanggapan yang salah 

bahawa diet vegan adalah mewah juga menjadi salah satu faktor idea diet veganisme ditolak 

oleh ramai. Namun begitu, hal ini telah dibuktikan salah dengan kajian kes di Australia bahawa 

kos diet yang berasaskan tumbuhan lebih murah daripada diet biasa rakyat Australia (Goulding 

et al. 2020). Akhir sekali, kekurangan resipi vegan yang bersesuaian dengan selera rakyat 

Malaysia dalam program diet vegan yang sedia ada juga menyukarkan rakyat Malaysia untuk 

mengikuti program tersebut. Hal ini kerana kebanyakan program diet vegan dibangunkan dari 

luar negara, justeru bahan-bahan yang dicadangkan lebih cenderung kepada sumber makanan 

yang lebih lazim dijumpai di luar negara. 

3 OBJEKTIF KAJIAN 

Bagi meningkatkan kesedaran tentang veganisme dalam kalangan rakyat Malaysia, khususnya 

yang melibatkan penindasan terhadap haiwan dalam pemakanan harian, serta kesan negatif diet 

bukan vegan terhadap alam sekitar (Scarborough et al. 2011), di mana pemanasan global yang 

disebabkan oleh pelepasan kadar metana dijangka bakal meningkat akibat dari peningkatan 

pengeluaran ternakan (Godfray et al. 2018), pada masa yang sama memecahkan stereotaip 

bahawa pemakanan berasaskan tumbuh-tumbuhan adalah mahal, berikut adalah objektif kajian: 

1. Membangunkan Aplikasi Program MyVegan22 Kesedaran Diet Vegan yang berupa 

cabaran selama 22 hari. 

2. Menguji kebolehgunaan Aplikasi Program MyVegan22 Kesedaran Diet Vegan. 

4 METOD KAJIAN 

Pendekatan model waterfall atau air terjun digunakan dalam pembangunan aplikasi ini kerana 

keperluan perisian sudah jelas pada peringkat awal dan perubahan keperluan juga tidak kerap 

berlaku. Selain itu, aplikasi ini tidak melibatkan proses yang rumit dan kos yang tinggi. Akhir 

sekali, penggunaan pendekatan ini juga memudahkan pengaturaan tugas dengan tahap yang 

jelas dan mudah difahami. 

 

Rajah 1 Model Air Terjun 

 

4.1 Fasa Perancangan 

Fasa ini akan melibatkan perancangan topik projek dan seterusnya mengenalpasti masalah, 

serta mencadangkan solusi untuk mengatasi masalah-masalah terlibat. Di samping itu, 

keperluan perisian juga akan didokumentasikan dalam dokumen spesifikasi. 

4.2 Fasa Analisis 

Fasa analisis akan mengkaji sistem yang sedia ada sebagai rujukan dan menyelidik dengan 

lebih mendalam untuk mewujudkan sistem yang lebih efektif. Hal ini kerana pemahaman 

Perancangan

Analisis

Reka Bentuk

Implementasi

Pengujian

sepenuhnya tentang masalah yang terlibat dalam pembinaan sistem adalah mustahak untuk 

manfaat pengguna. 

4.3 Fasa Reka Bentuk 

Sebelum menentukan spesifikasi perkakasan minimum dan keperluan sistem seperti bahasa 

pengaturcaraan dan antara muka, dokumentasi keperluan akan dikaji semula terlebih dahulu 

dalam fasa reka bentuk. Seterusnya, lakaran untuk antara muka bagi aplikasi akan dilukiskan. 

Draf lakaran antara muka yang dilukiskan pada peringkat awal adalah menggunakan perisian 

Paint. 

4.4 Fasa Implementasi 

Pelaksaan secara teknikal akan bermula dalam fasa ini iaitu menulis kod sumber mengikut 

keperluan sistem. Sistem akan dibangunkan dalam bentuk unit kecil dan akan diuji dan 

diperkembangkan untuk fungsinya dan kemudian diintegrasi di fasa selanjutnya. Perisian yang 

terlibat untuk membangun sistem ini adalah dengan Android Studio dan pangkalan data 

Firebase. 

 

4.5 Fasa Pengujian 

Sistem akan diuji secara keseluruhan setelah selesainya fasa implementasi. Segala 

kemungkinan kekurangan dan kesilapan akan diperbaiki dengan pelaksanaan kes ujian. Fasa 

ini penting untuk memastikan Aplikasi Program MyVegan22 Kesedaran Diet Vegan 

memenuhi objektif dan keperluan pengguna.  

 

5 HASIL KAJIAN 

Aplikasi MyVegan22 dibangunkan dengan penggunaan perisian Android Studio versi 4.1.3, 

manakala bahasa pengaturcaraan adalah Java. Android Studio sesuai untuk membangun 

aplikasi untuk semua jenis peranti Android, termasuk telefon pintar dan tablet. Oleh itu, 

aplikasi yang dibangunkan dapat dipasang oleh majoriti pengguna.  Selain itu, perisian tersebut 

tersedia dengan penyunting visual dalam bentuk seret dan lepas (drag-and-drop) untuk proses 

reka bentuk tataletak. Rajah 2 menunjukkan reka bentuk tataletak yang menggunakan bahasa-

meta XML untuk setiap komponen objek yang tersedia di Android Studio. 

 

 

 

Rajah 2 Reka bentuk Kalkulator Kalori Makanan menggunakan XML 

1.1.1 Pangkalan Data 

Pangkalan Data Masa Nyata (Realtime Database) dan Penyimpanan Awan (Cloud Firestore) 

dipilih untuk menyimpan data Aplikasi MyVegan22 seperti ditunjukkan di Rajah 3 dan Rajah 

Rajah 3 Pangkalan Data Masa Nyata (Realtime Database) 

 

 

Rajah Error! No text of specified style in document. Pangkalan Data Awan (Cloud Firestore) 

Rajah 5 dan Rajah 6 merupakan segmen kod kritikal untuk kuiz mini. Dalam pangkalan data 

kuiz tersedia 20 soalan, akan tetapi hanya 5 soalan akan ditunjukkan semasa kuiz dijalankan 

secara rawak dari pangkalan data. Dengan cara ini pengguna bukan sahaja dapat menjawab 

soalan yang baru, mereka juga boleh mengulang kaji soalan yang sebelumnya. 

Rajah 5 Pengaturcaraan kuiz mini 

 

 

Rajah 6 Pengaturcaraan kuiz mini (sambungan) 

Rajah 7 dan Rajah 8 menunjukkan segmen kod kritikal untuk fungsi mengira kalori makanan. 

Pengguna akan menaip makanan dalam kotak pencarian dan system akan mengeluarkan 

senarai cadangan makanan dari pangkalan data. Seterusnya pengguna memilih item yang 

diingin dan menekan butang tambah untuk mengira jumlah kalori makanan yang dipilih. 

 

 

Rajah 7 Pengaturcaraan Mengira Kalori Makanan 

 

Rajah 8 Pengaturcaraan Mengira Kalori Makanan (sambungan) 

Rajah 9 menunjukkan segmen kod kritikal penetapan tarikh dan masa mula cabaran. 

Fungsi ini hanya akan dipaparkan kepada pengguna yang belum menetapkan tarikh dan masa 

mula cabaran. Sekiranya pengguna telah berbuat demikian, fungsi ini akan disembunyi dan 

halaman minggu cabaran akan dipaparkan. 

 

 

Rajah 9 Pengaturcaraan Halaman Cabaran Sebelum Dan Selepas Penetapan Tarikh Dan 

Masa Cabaran 

Rajah 10 menujukkan pengaturcaraan bagi fungsi menebus resipi eksklusif. Sekiranya 

pengguna belum menebus resipi eksklusif tertentu, tetingkap pengesahan menebus resipi akan 

dipaparkan. Pengguna yang mempunyai mata ganjaran yang mencukupi akan dibenarkan untuk 

menebus dan seterusnya dibawa ke halaman butiran resipi eksklusif tersebut. Sebaliknya, 

pengguna yang tidak mempunyai mata ganjaran yang mencukupi tetapi masih memilih Ya 

untuk menebus resipi eksklusif tidak dibenarkan untuk mengakses halaman butiran resipi 

eksklusif tersebut. Mesej gagal menebus akan dikeluarkan untuk memaklumkan pengguna 

bahawa mata ganjaran pengguna tidak mencukupi. 

Rajah 10 Pengaturcaraan Bagi Penebusan Resipi Eksklusif 

Rajah 11 menunjukkan pengaturcaraan bagi fungsi mengurus senarai beli-belah 

peribadi. Selain menambah item baharu, pengguna boleh mengemaskini dan menghapus item 

tersebut. 

 

Rajah 11 Pengaturcaraan Bagi Mengendali Senarai Beli-Belah Peribadi 

Rajah 12 menunjukkan antara muka resipi eksklusif yang memaparkan mata ganjaran 

pengguna, nama dan gambar resipi eksklusif serta mata yang diperlukan untuk menebus resipi 

eksklusif tersebut.  

 

 

Rajah 12 Antara Muka Resipi Eksklusif 

Rajah 13 menunjukkan sebuah tetingkap akan dipaparkan sekiranya pengguna ingin 

menebuskan resipi eksklusif tersebut. Pengguna harus menekan “YES” untuk mengesahkan 

penebusan. 

Rajah 13 Antara Muka Tetingkap Penebusan Resipi Eksklusif 

 

Rajah 14 menunjukkan antara muka butiran resipi eksklusif yang mengandungi 

gambar, nama, masa persiapan, saiz hidangan, ramuan serta cara-cara menyediakan resipi 

eksklusif tersebut. 

 

Rajah 14 Antara Muka Butiran Resipi Eksklusif 

Rajah 15 menunjukkan papan navigasi antara muka aplkasi MyVegan22. 

Rajah 15 Papan Navigasi Antara Muka 

6 KESIMPULAN 

Secara kesimpulan, aplikasi MyVegan22 telah berjaya mencapai objektif yang diusulkan 

dengan mendidik pengguna tentang diet vegan dalam bentuk cabaran selama 22 hari. Pengguna 

dapat mengakses informasi tentang veganisme dalam bentuk infografik atau video serta 

mencapai resipi vegan yang mesra rakyat Malaysia dalam satu platform dengan mudahnya.  

Secara keseluruhan, aplikasi ini mendapat maklum balas yang baik dari para penguji. 

Pembangun akan menyempurnakan aplikasi ini dengan menyelesaikan kelemahan yang 

disebutkan dari penguji supaya aplikasi ini dapat memaksimumkan potensinya untuk 

memanfaatkan pengguna. Hal ini kerana aplikasi MyVegan22 diharapkan dapat memainkan 

peranan yang penting dalam penyebaran konsep veganisme menerusi diet di Malaysia kerana 

faedah veganisme tidak terhad kepada kesihatan individu sahaja.    

